
И туган тел, и матур тел, әткәм-әнкәмнең теле

Дөньяда күп нәрсә белдем син туган тел аркылы!

Г.Тукай.

Туган тел ул – аерым бер шәхеснең генә түгел, ә тарихи чынбарлык субъекты буларак халыкның  үз-үзен күрсәтүче, танытучы һәм үсешен билгеләүче фактор булып тора. Туган тел ул – фикернең коралы, матдәсе һәм формасы. Туган телдә белем туплау, аны саклау һәм куллану - аерым бер кешенең һәм, гомумән, шул милләт халыкның төп үсеш чарасы.  

Туган тел. Бу төшенчә, гадәттә, “ата-анадан яки туганнардан мирас итеп алынган, кечкенәдән үк сөйләшергә  өйрәнгән тел”не күз уңында тота. Ата-ана төрле телләрдә сөйләшсә, туган тел бер генә булмаска да мөмкин; баланы сөйләшергә әти-әнисе түгел, ә башка милләт вәкиленнән булган тәрбияче, бала караучы өйрәтсә, туган тел һәрвакыт беренче дә булмый; кеше чит илдә яшәсә, ана телендә белем алмаса, туган тел төп аралашу теле дә була алмый. 
Бу мәкаләдә төп игътибар Кытайның Шенҗан-Уйгыр Автоном районында яшәүче татар диаспорасы гаиләләрендә туган тел, аның саклануы, кулланылуы  үзенчәлекләрен өйрәнүгә юнәлтелде, чөнки Кытайның нәкъ менә шул төбәге татарларның көнчыгыш һиҗарәтенең төп үзәкләреннән берсе булып санала.

Кытай һәм татар чыганакларына караганда,  Шенҗанда татар сәүдәгәрләре һәм малтабарлары XIX  гасыр уртасында күренә башлый. Инде XIX  гасыр ахырына Шенҗанның барлык эре шәһәрләрендә татарларның сәүдә итү урыннары була. Алар, сәүдә итүдән тыш, тире эшкәртү һәм, тире иләп, мех эшләү белән шөгыльләнгәннәр. Тир түгеп тапкан малларының бер өлешен татар мәдәниятен, мәгарифен үстерүгү тотканнар: мәктәпләр ачканнар, китаплар бастырганнар, газеталар чыгарганнар.
Хәзерге чорда да милләтттәшләребез, сан ягыннан иң аз булсалар да, югалып калмаганнар. Зыялылар арасында беренче урында торалар.   2000 нче елгы рәсми статистик мәгълүматлар нигезендә хәзерге вакытта Кытайның Шенҗан-Уйгыр автоном районында  4873 татар яши. Татар  милли оешмалары исә 6,5 меңнән артык татар булуын билгеләп үтә. Шулар арасында  80 якын галим, күпсанлы укытучылар, табиплар, хокук белгечләре булу – халкыбызның кайда гына яшәсә дә, гыйлемгә омтылуын дәлилли. 
Татарлар Голҗа, Өремче һәм Чәгүчәк шәһәрләрендә гомер итәләр.  Әлеге шәһәрләрдә үзләренең тарихи ватаннарындагы кебек үк мәдәни мохит тудырганнар һәм бүген дә шуны саклап калырга тырышалар. Милли бәйрәмнәр, әдәби кичәләр үткәрәләр, төрле мәдәният чараларында актив катнашалар.     
Татар мәдәниятен һәм телен сакларга омтылыш сизелерлек булса да, Кытайдагы татарлар, теләсәң дә теләмәсәң дә, ассимиляция процессына катнашып китәләр. Алар даими рәвештә бер (үз, туган, татар) мәдәни һәм тел даирәсеннән башка (чит, бөтенләй ят, кытай) даирәгә күчү халәтендә яшәргә мәҗбүр. Татар телен белүнең дәрәҗәсе (грамматик яктан дөреслек, сөйләү рәвеше, тел чараларын сайлау), теге яки бу дәрәҗәдә татар көнкүреше, мәдәни йолалары һәм әхлакый кыйммәтләрен саклау -  Кытайдагы татар диаспорасының өлкән буын вәкилләренә хас. Ә мәктәпләрдә, колледжларда һәм университетларда белем алучы яшь буын күбрәк кытай телендә аралаша һәм туган телен оныта бара. Татар телен куллана торган төп урын – гаилә, ә  көнкүрештә исә, этник диаспора вәкилләре туплана торган ошмаларда рәсми булмаган аралашулар. Татар этник төркеме эчендә, гаиләдә татарлар үз телләрендә - татар телендә  аралашалар. Мөмкин булган барлык юлларны, гамәлләрне табып, туган телне, гореф-гадәтләрне саклап калырга тырышалар. Татар җырларын җырлыйлар, татарча шигырьләр иҗат итәләр, татар әдәбиятының күренекле әсәрләрен уйгыр, кытай телләренә тәрҗемә итеп, милләтебезне башка халыкларга таныталар.  
 Шенҗандагы татар диаспорасының барлык вәкилләре татар телен, үзләреннән алдагы буыннарга караганда, начаррак белүләрен билгеләп үтәләр. Балаларның тел онытулары артканнан арта бара. Бүгенге көндә татар диаспорасы телне һәм мәдәниятне саклап калу турында ныклап уйланалар, алар үз балаларына татар телен өйрәтү хакында борчылалар, төрле чаралар күрәләр. Гаилә теле - татар теле, дигән шигарь белән яшәргә тырышалар.
Татарлар күпләп яши торган Голҗа, Өремче һәм Чәгүчәк шәһәрләрендә татарлар шөгыльләнә торган татар якшәмбе мәктәпләре, тел өйрәтү курслары бар. Ләкин туган телне саклау, яшь буынга өйрәтү проблемасын бу чаралар белән генә хәл итеп бетереп булмый. Әлбәттә, бу мәктәпләргә яшүсмерләр килеп,  ата-аналарының телен өйрәнергә теләк белдерә.  Ә кайбер очракта, туган телне тагын да камилрәк үзләштерергә, я онытылганны искә төшерергә теләгән олы буын вәкилләре килә.  Ничек кенә булса да,  татар теле, һичшиксез буыннарның аралашу чарасы булып тора.  

Балалар Кытай телендә сөйләшергә күнегеп китә алмаган, татарча һәм уйгырча гына аралашкан  әби һәм бабайлары белән, кагыйдә буларак, бары тик татарча гына сөйләшергә тырышалар. Шулай да балаларны татар телен өйрәнүгә кызыксындыру өчен,  бу гына җитми.  
Кытайда яшәүче милләттәшләребезнең  туган телне, мәдәниятне саклап калу, алдагы буыннарга җиткерү максатын тормышка ашыру йөзеннән  Татарстан Республикасы  хөкүмәте, Бөтендөнья татар конгрессы бик кирәкле, файдалы карар кабул итте. КНРда гомер кичерүче милләттәшләребезнең  60ка якын баласы Казанның төрле уку  йортларында белем ала.  Төрле вузларда һөнәр үзләштерү белән бергә алар туган телебезне тирәнтен өйрәнәләр, әдәбият, мәдәният,  театр белән танышалар, бәйрәмнәрдә, чараларда катнашалар. Киләчәктә дә бу изге гамәл дәвам итәр дип уйлыйбыз. 

